
					ఈ పుట ఆమోదించబడ్డది

గీ. 	కాలగతి సర్వసంపద గోలుపోవ

మిగులు సిరి నాకు మీరును మీకు నేనె

బానిసగ నన్ను నే కలవానికేని

నమ్ముకొనుఁ డింక మౌని ఋణమ్ము దీఱు.




హరి - 	హా! విధీ! ఈ హరిశ్చంద్రునకు నెంతటి యవస్థ దెచ్చితివి?



ఉ. 	అంతటి రాజచంద్రునకు నాత్మజవై కకుబంతకాంత వి

శ్రాంతయశోవిశాలుని త్రిశంకు నృపాలుని యిల్లు సొచ్చి, భా

స్వంతకుల ప్రసిద్ధికొక వన్నె ఘటించిన గేస్తురాండ్ర మే

ల్బంతిని నిన్ను నొక్కనికి బానిసగా దెగ నమ్ముకొందునే?




చంద్ర - 	ప్రాణేశా! నీచంబని సంకోచించవలదు. సత్యప్రతిష్ఠకై యొనర్చిన నీచ కార్యంబులును సగౌరవంబులేయగు.

హరి - 	హా! జీవితేశ్వరీ! హా! సుగుణసుమవల్లీ! కఠినకర్ముండ నగు నేనెంతకు జాలను? హృదయమా! నేటితో నభిమానము వదలివేయుము. దేవీ! చంద్రమతీ!



గీ. 	హృదయమున నెగ్గు సిగ్గులు వదలివేసి

దాసిగా నిన్ను నమ్ముకో దలచినాడ

వాడవాడల నిన్ గొనువారి నూర

వెదకికొన బోవుదుము జనవే లతాంగి!




చంద్ర - 	(నడచుచు) ఓదేవా! కాశీవిశ్వనాథా! నన్ను గొనువారి ద్వరలో గను పఱచి మమ్ము విశ్వామిత్ర ఋణబాధా విముక్తులను జేయుము, తండ్రీ!

నక్ష - 	హరిశ్చంద్రా! ఇదియే అంగడి వీథి. ఇక్కడ ఒక్క కేక వేయుము.

హరి - 	దేవీ! నేనిప్పుడేమి ఘోషించవలయును.

చంద్ర - 	క్రయ ధనమ్ము నమ్ము కొనువారెట్లో యట్లే.

హరి - 	ఓహో! పౌరులారా! (కొంచెమూరకుండి) అయ్యో! యెంత నైచ్యమునకు బాల్పడుచుంటిని?

నక్ష - 	హరిశ్చంద్రా! ధనమిచ్చి కొనదగిన వారంద ఱిక్కడనే యున్నారు? ఇంక నీ యాగడములు చాలించి యందఱు వినున ట్లెలుంగెత్తి కేక వేయుము.

హరి - 	అయ్యా! నేనన్నిటికి దెగించియే యున్నాను.










[image: ]

[image: ]

"https://te.wikisource.org/w/index.php?title=పుట:Satya_harishchandriiyamu.pdf/72&oldid=235370" నుండి వెలికితీశారు


					వర్గం: 	ఆమోదించబడ్డవి




				

			
			
		

		
			

		 ఈ పేజీలో చివరి మార్పు 8 ఆగస్టు 2018న 16:44కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

